Зянон ПАЗЬНЯК
Старшыня Беларускага Народнага Фронту i Кансэрватыўна-Хрысьцiянскай Партыi БНФ

Выступ на жнiвеньскiм Сойме Беларускага Народнага Фронту
“Адраджэньне” i Кансэрватыўна-Хрысьцiянскай Партыi - БНФ

Паважаныя Сябры Беларускага Народнага Фронту i Партыi БНФ. Вiтаю вас у Бацькаўшчыне i вiншую зь вялiкай падзеяй гiстарычнага значэньня - прыняцьцем Акту Незалежнасьцi Ўсебеларускiм Зьездам. Гэта важны дакумант нашага Беларускага Народнага Права, на якi ўсе беларусы могуць абаперцiся, баронячы незалежнасьць краiны.

16 лiпеня ў Варшаве нам удалося сабрацца Палiткамiтэтам, абмеркаваць надзённыя пытаньнi i пэрспэктывы нашай палiтыкi, выпрацаваць прапановы для Сойму.

Аб выбарах. Выбары ў “палату” Лукашэнку патрэбныя, каб замацаваць сваю непрызнаную канстытуцыю, легалiзаваць бачнасьць заканадаўчай улады i стварыць зручныя ўмовы для прэзыдэнцкiх выбараў. Для Масквы легальная “палата” патрэбная, каб узаконiць сваю палiтыку паступовай iнкарпарацыi Беларусi ў Расею.

Лукашэнка мае зьнешнiя праблемы з Захадам, аднак ня мае цяпер анiякiх унутраных праблемаў з паслухмянай “палатай”. Да таго ж ён бачыць, як Эўропа шукае капрамiсныя шляхi да прызнаньня ўлады на Беларусi. У гэтай сiтуацыi, улiчваючы прыроду рэжыму, элемэнтарны аналiз пакзвае, што Лукашэнка ня будзе ствараць сабе непатрэбных унутраных цяжкасьцяў i правядзе выбары, не зважаючы на мiжнародную дэмакратычную супольнасьць, напралом i любым спосабам, абы вайграць, каб усё зрабiць па-свойму i мець сваю паслухмяную “палату”. Потым, пасьля выбараў, будзе задзейнiчана (у тым лiку i праз Расею) дыпляматычная праца i прапаганда за прызнаньне выбараў.

Пасьля галасаваньня i выбараў “палаты” узьнiкне новая сiтуацыя, пазiцыi Лукашэнкi палепшацца, палiтычная iнiцятыва застанецца ў яго руках. Тады пачнецца чарговы розыгрыш гандлярства з Эўропай.  Верагодныя паводзiны Лукашэнкi ў такiм становiшчы - гэта правядзеньне датэрмiновых прэзыдэнцкiх выбараў, якiя ён хутчэй за ўсё арганiзуе (магчыма, зьмянiўшы нават сваё заканадаўства) па лепшым для сябе варыянце - гэта значыць на безальтэрнатыўнай аснове (альбо - з падстаўнымi асобамi). Такi сцэнар ён рыхтуе разам з Масквой ужо з 1996 года, i гэта добра вiдаць.

Трэба сказаць, што Захад будзе гандлявацца з Лукашэнкам аб прызнаньнi цi непрызнаньнi выбараў у палату толькi да таго часу, пакуль на адбудуцца выбары прэзыдэнта. Пасьля прэзыдэнцкiх выбараў, у выпадку перамогi Лукашэнкi (i якiм бы спосабам нi перамог Лукашэнка) яны, найбольш верагодна, прызнаюць усё.

Яшчэ ў 1997 годзе (на V-м Зьезьдзе БНФ) мы супрацьпаставiлi лапiдарным плянам рэжыму алтэрнатыўную палiтыку: Вызвольны Рух, беларуская Салiдарнасьць i кансалiдацыя беларускага грамадзтва праз Грамадзянства БНР, Грамадзянскi  Парлямант i Грамадзянскi Ўрад самакiраваньня, канцэпцыя двоеўладзьдзя. Гэта ўсё добра бралася. Праз два гады (гэта зачыць цяпер), калi б гэтую справу ня ўгробiлi (вы ведаеце, як i хто), то мы б мелi ўжо прынцыпова iншую сiтуацыю. У 1999 годзе мы вымушана страцiлi iнiцыятыву i змушаныя былi назiраць нiкчэмныя забаўкi “ў перамоўны працэс” ды “дыялёг”. Аднак цяпер настае час i складваюцца такiя абставiны, калi трэба рашуча абазначыць нашу палiтыку. Тым больш, што мы ўжо сталi на ногi.

Галоўныя накiрункi: дачыненьнi да будучых выбараў прэзыдэнта; дачыненьнi да “аб’яднанай дэмапазыцыi”.

Маючы вопыт i ведаючы пароду дзеячоў “дэмапазыцыi”, мы нiколi не сумнявалiся, што нягледзячы на розныя заявы, бальшыня зь iх прыме ўдзел у недэмакратычных выбарах. Што i пацьвердзiла рэчаiснасьць.  Гэта, так бы мовячы, ужо стала трывiяльным.

Аналiз жа паказвае, што “дэмапазыцыя” (“балота”) стала сьляпой прыладай у плянах маскоўскiх i заходнiх лiбэралаў, якiя лабiруюць найперш пэўныя палiтыка-эканамiчныя iнтарэсы Нямеччыны i Расеi ды iмкнуцца легалiзаваць рэжым Лукашэнкi коштам незалежнасьцi Беларусi.

Плебейства i прадажнасьць шмат якiх асобаў гэтай “апазыцыi” вам добра вядомыя. Апошняя правакацыя з “рэфэрэндумам” перакрывае сабой бадай што ўсё зло, якое яны рабiлi да гэтакга часу. Ва ўмовах дыктатуры прапаноўваць рэфэрэндум могуць толькi прафаны, вар’яты або нягоднiкi. Рэфэрэндум - зброя дыктатара. Калi ж яны мяркуюць правесьцi свой прыватны рэфэрэндум, то падобную афёру мы ўжо бачылi ў 1999 годзе ў выглядзе нiбыта выбараў прэзыдэнта (i вымушаныя былi ў гэта ўцягнуцца).

Справа ня ў тым, што чатыры пытаньнi АБСЭ - ня тэма для рэфэрэндума. Трэба спынiць гульнi з народам гэтых “палiтбiзнэсмэнаў” i аферыстаў, што ператварылi палiтыку ў даходную справу. Трэба спынiць гэтую вульгарную “сорасаўшчыну”, гэты глум з грамадзтва. Iнакш беларускае грамадзтва будзе канчаткова страчанае дзеля агульнай працы, сумленных чынаў i добрых справаў.

Цяпер ваша публiчнае i рашучае дыстантаваньне ад гэтай групы ёсьць абавязковая неабходнасьць.

Больш таго, у сьвятле выбарчай палiтыкi, мы павiнны зрабiць выбар:

альбо мы выступаем разам з гэтай “публiкай” i спрыяем папулярызацыi якога-небудзь Чыгiра, Лябедзкi цi аферыста Ганчара (якога ў час”Х” могуць выпусьцiць на арэну), уцягваем у бруд наш беларускi фронтаўскi электарат i потым - старчваем яго, самазышоўшы з палiтычнае сцэны i загубiўшы справу Беларускага Адраджэньня; альбо мы змагаемся за iдэалы Адраджэньня, за Беларусь супраць Лукашэнкi i супраць “балотнай апазыцыi”.

На выбарах iншага выбару няма. Мы ня зможам ад яго ўхiлiцца, бо ўхiленьне тут будзе таксама выбарам на карсьць “балота”. Калi б не было гэтага “балота” (як шэсьць галоў таму), то рашэньне магло быць iншае. Цяпер жа Беларускi Вызвольны Рух ня можа адмовiцца ад прэзыдэнцкiх выбараў. Мы мусiм змагацца адначасна i з рэжымам, i з “балотам” (аб’яднанай дэмапазiцыяй”).

Больш таго, нават вельмi просты аналiз пакзвае, што калi б, скажам, прэзыдэнцкую пасаду заняў бы прадстаўнiк “дэмакратычнага балота” (а шанец такi ёсьць, калi ўлiчыць маскоўскiя гульнi), то гэты варыянт для Беларускай Незалежнасьцi быў бы яшчэ горшы, чым варыянт з Лукашэнкам.

Гэтыя “прагматыкi”, выступаючы пад сьцягам дэмакратыi i беларускай апазыцыi, хутка б адпрацаваi юдавыя грошы, i не за маскоўскi трон (як Лукашэнка), а за сто даляраў, за капейку здалi б Беларусь, забясьпечылi б iнтэграцыю i дэмакратычны аншлюс. На гэтым нацыянальная гiсторыя для беларусаў магла б i скончыцца.

Не забывайма, што адзiн раз гэтыя мальцы ўжо дапамаглi прыйсьцi да ўлады Лукашэнку. I тады быў выбар. Але яны выбралi ня Фронт, не Адраджэньне Беларусi, а ўладу, КГБ i здраду.

Хачу заўважыць, што ў Беларускага Вызвольнага Руху ў гэтым змаганьнi з рэжымам ёсьць шансы i пэрспэктывы пры любым зыходзе падзеяў. Сёньня нам трэба вызначыцца i пачаць працаваць па ўсiх нашых праграмах (Грамадзянскi Парлямант, Беларуская Салiдарнасьць, подпiсы ў абарону незалежнасьцi) з улiкам гэтай пэрспэктывы.

Ня трацьма час, дарагiя сябры, бо перамога - наперадзе. Яна ўжо стамiлася нас чакаць. За намi - Акт Незалежнасьцi, Усебеларускi Зьезд i ўся Беларусь!

12 жніўня 2000г.

Варшава
Файл падрыхтаваны Раманам Салаўянам.

